
Wie de Zeit vrgieht 
Wenn mr su driebr nouchdenkt und sich froit, wie lange wos tauert odr wie schnell 
de Zeit vergieht, dou hout mr mejstns kejne gescheute Antwurt. Moiche miegn sich 
mr scheints amende noch derönnern, wie se klejne Steppl worn und noche ei de 
Schule gegangn sein. Iech wejß noch ock zu gutt, wie mr mit siebn odr acht Juhrn 
om Nouchmötts nouch dr Schule mit a poor Freundn ei n Puusch gemacht hon, und 
de Zeit wollte gor ne watr giehn. Mr honn Pfleckl gesommlt und dou drmitte klejne 
Höttl gebaut odr - mittn an Puusche wor ane gruße Wiese - Fussboll gespielt, bös ei 
de Tunkelei. Dann worsch hichste Eisnbohne und mr musste hejm fejdrn. Dos wor a 
langr Nouchmötts, und s kom enn vur wie ane Ewichkejt, wie de Zeit vergangn ös.  
Drnouch, ei dr hichern Schule ei dr Stoodt, gobs Undrröcht ou zwej, drei Moul ei dr 
Woche vu dr Frieh bös bale zun Oubde. Praatz hottn olle nemieh su vill Zeit zun 
Römolbrn und s kom uns vier, wie wenn de Zeit schnellr römgiehn täte. De grußn 
Ferien sein vu Juhr zu Juhr schnellr dou gewast wie mr sich s hout vierstalln kenn. 
Moicher vu dan Freundn ging ou bale zun Orbeitn, und mr tote sich gor ne mieh su 
ofte traffn. Schlißlich hottn die nemieh vill Zeit iebrich und a jeds hotte Wichtscheres 
zun tun. S wor worklich su, ols wenn de Zeit schnellr römgiehn täte.  
Wie mr ou ieberole sitt, wörd s ei dr Rente mr scheints noch schlömmr. Dou hon die 
Menschn, wie mr hiert, iebrhaupt kejne Zeit mieh fr erne wos. Se tun ock noch fejdrn 
vu enn Termin zun andern... 
Pletzlich kom dos dichtsche Intrnet, mit dan mr vill Zeit sporn kon. Mr braucht etze 
zun Eikejfn gor nemieh s Häusl vrlossn, weil se dr olles, wos de bestelln tust, hejm 
brengn. Obr ös dos schiene? Olls gieht ock geschwinde, und trotz olledan hout 
ömmr noche kejs ne Zeit fr wos. Drbeine sein doch su schiene Cafés odr Lodn ei dr 
Blunze und ei dr Stodt, wu mr ne ock eikejfn und ane Pause machn kon, nej mr kon 
Leute traffn und tischkriern. Dos brengt dan Menschn zwor ou kejne Zeit, obr mr 
hout ane geheriche Frejde mit dan Drlabnis. Heutzutage ös jo suwiesu s 
„Entschleunigen“ grodezu bale wiedr ane Moude gewurn. 
Tutt ock ne dauernd rommln und kejne Zeit ne hon! Tutt ou ne olles uf morne 
vrschiebn, sunstrn kömmt amoul a Tag, wu de dr sohn musst, „hättsch ocke dos odr 
jes glei gemacht!“ Ejs ös söchr: Dr Sejgr gieht wettr und wettr und nemieh retour. 
Amende hout mr wos verposst und s ös nemieh meglich zun Nouchhuln. Nauer, dos 
wär doch ejsn schode, wenn de Zeit ejfach su vrgieht und wennste se ock mit Orbeit 
und Fejdrn römgebracht host. 
Meint dr ne ou?  

 

Dieter Schaurich

